
వెన్నెలలు నిద్ర వోయెడు వేళ లయ్యె,

ఉదయసామ్రాజ్య విభవముల్ వదల లేక

మంచులగుడారముల తోడ మలగిపోవు

తారకాసంతతులు కాలధర్మనియతి;


కలికి ! ప్రాచీకుమారికా కంఠమందు

మలయు కుంకుమపూవుల మాల లనగ

సొం పొలుకు చున్నయవి యుదయంపు రుచులు;

ఆడ నున్నార లొక బంతులాట నేడు

తోటలకు మధ్య నున్న సయ్యాట బయల,


నడువ మెత్తని పచ్చిక పడకలందు

నావరించిన చెట్లచాయలకు గ్రింద

విసరి విడుతురు బంతి నావేశ మొలయ;


సాటికన్నెలలో వన్నె జాఱకుండ,

చీర సింగారముల సిగ్గుచెదరకుండ,

లలిత కంఠాభరణముల్ తొలంగ నీక,

కన్నె మరియాద లెందును గలగ నీక,

వక్రమార్గాలి బంతిని వదలబోక,

